
Hal: 1 
 

Hulahula Manuturi Suhut par Anak dan Boru: 

Alus ni Hula-hula tar songon on ma: 

Mauliate ma di hamu parboruoan nami (di dok margana), di na di paandar hamu 

panghataion jala mangido panuturion hamu sian hami horong ni Hulahula dohot Tulang 

mu. (Kemudian berpaling ke-arah hundulan ni Hulahula Dohot Tulang). 

Suang songoni ma di hita horong ni Hulahula dohot Tulang nunga tangkas rap umbegesa 

hita di na mangido panuturion parboruonta (marga Sitinjak-contoh rupani/didok margana) 

tu hita asa mardos ni roha ma hita ise ma hita na pasahat panuturion? (Biasanya Hulahula 

tangkas do na pasahathon panuturion, sebagai Uluan/Hulahula Niambambangan). Jadi 

dos ma rohanta, songon hata namatua; sada silompa gadong dua silompa puli ma ate? 

Molo tung hami Hulahula pe na pasahathon panuturion naung sude ma hita pasahathon 

hata nauli ate! 

Di hamu parboruon nami, Raja Sitinjak (di dok margana), nunga sada hami sian horong 

ni Hulahula dohot Tulangmu. “Molo hata sian hami, denggan do huida hami angka 

pangidoan muna dohot dongan parhundul nami jala tangkas do hu paihut-ihut hami hamu 

di pangkataion muna namar sipaolo-oloan dibagas dame na marhula-marboru. Somalna 

do molo Parboru sai na naeng do pangidoonna godang sinamot ni boruna, jala hamu pe 

antong ingkon ingot do hamu di hata namandok: “Namandanggurhon batu tu dolok do 

molo basa namarhulahula” jadi olat ni na tarbahen hamu pasangaphon hulahulamu ba 

bahenon mu do antong.  Suang songoni nang di hamu dongan parhundul nami (didok 

marga ni parboru) asa tong ingot hita di hata ni natua-tua namandok : 

Amporik marlipik onggang marbabang; 
Gabe do parboli na otik gabe do nang parboli na godang. 

Asa dohonon nami ma songon hata ni natua-tua: 

Bona ni Aek Puli ma di atas Dolok Sitapongan 
Sahat do hamu dapotan uli, Ala tangkas do dapot di hamu roha na masipaolo-oloan. 

“Songon ima hata sian hami horong ni Hulahula dohot Tulang. Botima!” 

 

 

 

 

 

 

 



Hal: 2 
 

 

Hata sian Tulang sijalo Upa Tulang ni Hela, Titi Marangkup: 

“Mauliate ma di hamu dongan parhundulnami Raja Sitanggang-contoh rupani (di dok 

margana) marnatampak hamu tutu ro dohot pamoruon nami Raja Sitinjak (di dok 

margana) mandapoton hami di son laho pasahathon jambar na gok i ma Upa Tulang, di 

dok tutu Titi marangkup. Dohonon nami antong : 

Bulung namartampuk, bulung ni simarlasuna, 

Nunga hujalo hami Upa Tulang, Titi marangkup, 

Dohonon ma hata pasupasuna 

Hot pe jabu i, tong do i margulang-gulang 

Boru sian dia pe dialap Bere nami si Budi on – (contoh) na tong do i boru Manihuruk 

boru ni Tulang. 

Jadi mulai sadarion rap ma hita mangadopi Ulaon nasida, sada ma hita maradophon 

borunta on, molo Hamu di jolo Hami ma di pudi, ia molo Hami partogi Hamu ma nagabe 

pargomgom paihut-ihut nasida. Jadi anggi parhundul mamungka sadari on rap udur ma 

hita maradophon nasida. 

Tu nasida pe antong dohonon ma songon ni dok ni natua-tua : 

Dakka ni arirang, peak di tonga onan, 

Badan nasida na so jadi sirang, tondi nasida marsigomgoman 

 

Giring-giring ma tu gosta-gosta, tu boras ni singkoru, 

Sai tibu ma nasida mangiring-iring anak, huhut mangompa-ompa boru. 

 

Asa Rimbur ni Pakkat ma ina tu rimbur ni Hotang, 

Manang tudia pe nasida mangalakka, sai tusi ma hamu dapotan pansamotan. 

Botima, Horas ma di hita. Amang parmusik nami bahen hamu ende; Dalam Yesus Kita 

Bersaudara. 


